
Inatsisartunut qinersisarnermi qinersiviit amerlanerulersinneqarnissaat anguniarlugu 

Inatsisartunut qinersisarnermi inatsisip allanngortinnissaa pillugu apeqquteqaat 

aallaavigalugu Inatsisartut oqallinnissaannik siunnersuut.  

(Inatsisartuni Siumup gruppe)  

 

Qanga  Alaskami Universitetimi atuarallarama sisoraateqarpunga eqqarsaatigisarlugu sisoraatima 

atisarfiit taarsissanerlugit. Oqaloqatigaara tamakkununnga ilisimasalik oqarfigaangalu oqaatsit 

isumaqarluartut uku atorlugit: " 

"If it ain't broken, don't fix it" imaluunniit "aserorsimanngippata taava sussa iluarsaannagit" 

Isumaqarluni iluarsaallugit aallartissagaluarukkit taava ajorseriaannarsinnaasut. Naluara periuseq 

tamatigut iluatsittarnersoq, kisianni pisumi isumaqarpunga isumaqarluartoq tusarnaassallugu. 

 

Maannakkut Inatsisartut inuttalersungaanerat qiviarutsigu taava siunnersuutigineqartut nunap 

immikkoortui tamarmik sinniisoqarput. Oqaatigineqarsinnaavoq kujataa ilaasortaatitaqarpallaartoq 

sualummillu Tasiilaq ilaasortaatitaqarpallaarujussuartoq kiisalu Qaanaaq  

sinniisoqanngippallaarluni. Inatsisartut siuliisa qinigaaffii qiviaraanni taava Qaanaaq kiserluinnarmi 

tamatigorluinnangajaq sinniisoqarneq ajorpoq.  

 

Uani periutsimut taaneqartumut atatillugu apeqqutit arlallit takkupput. 

Qanoq iliorluni partiit eqqortumik sinniisoqarnissaa qularnaarneqarsinnaava? 

Qanoq iliortoqartassava najugaqariaaseq allanngussappat?  

Qanoq pisoqartassava Naalakkersuisunik toqqaasoqarsimatillugu taakkulu 

naalakkersuisunngortinneqartut ilaat aalajangeraangata sulinngiffeqarallarniarlutik?  

 

Apeqqutit annersaat apeqqutigineqarsinnaasoq tassaavoq: Periuseq nutaaq atorneqalisagaluarpat 

qanoq iliorluni qularnaarneqassava pioreersumut naleqqiullugu naapertuunnerunissaa? 

 

Uanga nammineq tamanna akissutissaqartinngilara taamaattumik maannakkut periutsip 



atorneqartup allanngortinneqarnissaa peqataaffigisinnaanngilara.  

 

Oqallisigineqartup aappaa najugaqarnissap piumasaqaatinngornissaanut tunngasoq inuit tamat 

oqartussaaqataanerannut tulluanngilaq. Naalagaaffeqatigiinnut ilaavugut. Naalagaaffeqatigiinnullu 

ilaagallartilluta allat uangutsitulli innuttaassuseqartut taasisinnaatitaanerannik 

arsaartorsinnaanngilagut maannga nuunnerat pissutigiinnarlugu. Tamatuma saniatigut 

malittarisassap taamaattup kalaallit ilinniarlutik ukiorpaalunni Danmarkimiittariaqarsimasut 

eqqornerluttussaavai. Taamaattumik siunnersuutip taannartaa aamma 

akuerseqataaffigisinnaanngilara. Kikkut tamat oqartussaaqataaffianni inuuvugut aamma 

taamaattuaannassasoq uanga  kissaatigaara.  

 


